Нээмэл хэшээл
Класс:7
Темэ:  Юрөө голой домогууд
Хэшээлэй зорилгонууд:    
Һургалгын:  Ким Батомункуевич Будаевай «Юрөө голой домогууд» гэһэн зохёолой удхаар  һурагшадай мэдэсыень үргэдхэлгэ, шалгалга, хурсадхалга.
Хүгжөөлгын:  Һурагшадай аман ба бэшэмэл хэлэлгэ хүгжөөлгэ, холбоо хэлэлгэ хүгжөөлгэ, хөөрэхэ дадал хүгжөөхэ. 
Хүмүүжүүлгын: Түрэл нютагтаа дурлаха бодол түрүүлхэ, нютагайнгаа суута зоноор омогорхохо бодол түрүүлхэ.
   Хэшээлэй хэрэгсэлнүүд:   магнитофон, тараалгын даабаринууд, мультимедиа  проектор   хэрэглэлгэ.     
     Хэшээлэй түхэл:  Хэшээл бэхижүүлгэ
   Хэшээлэй формо: Нааданай зүйлтэй заншалта хэшээл. 
Хэшээлэй ябаса
1.Эмхидхэлэй үе.  
Багша: -Сайн байна, һурагшад. 
(Эрхим һурагша  Ким Будаевай «Эхэ Юрөөмни» гэжэ шүлэг уран гоёор уншана) 
Элинсэг  угайм  хэшэгтэй 
эртэнэйл  домогто эхэ Юрөөм. 
Элшэтэ наран дэнзэтэй 
Эльгэндэм дулаахан эхэ нютаг.
                                              Сэдьхэлдэм хододоо һайхан даа,
                                              Сэсэглэн  һалбаржа байхал даа…
…Түшэлгэ  Бүрин –Хаан уулатай,
Түүхэдэ алдартай эхэ Юрөөм, 
Түүрээлтэ  дуугаар  буянтай 
Түбидэ  марташагүй  түрэл тоонтом.
                                               Хэтэдээ  намхандаа һайхан даа,
                                               Хэзээдэш  суурхажа байхал даа.
Багша: Энэ һайхан уянгата үгэнүүдые нютаг тухайгаа бэшэһэн хүн тухай, манай нютагай аман зохёол суглуулагша, фольклорист Ким Будаев тухай мүнөөдэр хөөрэлдэхэбди. Урда гараһан  хэшээлдээ дүн гарган, энэ хэшээлээ Эхэ Юрөө голойнгоо үни сагһаа хэлэгдэжэ, үеһөө үедэ дамжуулагдажа байдаг домогууд тухай хөөрөөгөө зорюулхабди.
2.Гэрэй даабари шалгалга.
Багша:  Ким Будаев хадаа уран зохёолшо, аман зохёол суглуулагша, поэт, басни бэшэгшэ болоно гээшэ. Тиимэһээ танай гэртээ бэлдэһэн ажалнууд зохёолнуудыень элдэб талаһаа шүүмжэлэн хараһан байнат. Юун тухай бэшэдэгыень шагная, проектнэ ажалаа хамгаалха саг ерэбэ.
(Һурагшад шүүмжэлгын ажалнуудаа хамгаална. 
Нэн түрүүн богонихоноор Ким Батомункуевичай намтар  тухай шагная.
(Бэлдэһэн һурагша хөөрэнэ) 
 Тэдэнэй темэнүүдэнь иимэнүүд: 
«Нютагайм шарай һайхан даа…» (Доржиев Батор)
«Буряад хэлэн тухай бодолнууд» ( Галсанова Вика)
«Эжы абын буянгаар..» (Намдакова Лена )
«Басниин далай…» (Цыдыпов Мэргэн)
«Нютагайм зон алдартай…» (Бадмаев Баир)
Багша:  Зай, иихэдээ Ким Батомункуевич юун тухай бэшэнэ гээшэб?
(нютаг тухайгаа, ажабайдал тухай, нютагайнгаа суута  зон тухай г.м.)
3. Үзэһэнөө дабталга.
Багша:  Манай Юрөө нютаг домогуудаар баян гэжэ бултанда мэдээжэ. Ким Будаев хадаа нютаг тухайгаа арадай аман зохёол суглуулан , тэрэнээ заһажа, дүүрэн болгоод,  «Буряад үнэн», аймагайнгаа сонинуудта түрүүн хэблүүлээд, хожомынь ном болгон хэблүүлээ юм.
 Ким  Будаевай  бэшэһэн  домогууд:
· Бальчин  һаарал; 
· Шэдитэй  ламанар  байһан  юм; 
· Дампилай  дүшэ;
· Маамайн  Сэнгэн; 
· Баатарлиг  хүбүүд  байһан  юм  лэ  байна; 
· Бүхэ  Балга; 
· Ёмой; 
· Бадаахайн  далита  морин; 
· Ойн  эзэнэй  үһөө. 

  Эдэ олон домогуудһаа  «Эмгэй Эжы» тухай  домог шагная.
(Һурагша  «Эмгэй Эжы тухай» домог хөөрэхэ.)
 Багша:  Таанад хадаа эдэ домогуудай удхаар богонихон зүжэг табиха байгаат. Харая. Дуулая.
(«Маамайн Сэнгэн» гэжэ домогой удхаар богонихон зүжэг һурагшад табина.)
4. Бэхижүүлгэ.
Багша:  Зай, мүнөө багахан викторина үнгэргэе. Хоёр бүлэг боложо хубаарагты. Жюри сэгнэхэ. (Нэгэ һурагша багшын туһалагша болохо.)
Викторинын асуудалнууд:
1. Ямар гүүһээ Бальчинай һаарал гараһан бэ?( Хоёр жэлдэ нэгэ түрэдэг)
2. Ямар нютагуудаар Бальчинай һаарал суутай болооб? (Юрөөдэ, Зэдэдэ,  Хяагтада, Монголдо)
3. Бальчинай һаарал хэды моридһоо мори урилдаанда илажа гарааб? (гуша)
4. Бальчин һааралай жолоошон. (Бадма, Бальчинай 14-тэй аша хүбүүн)
5. Һааралынь үгы болошоходо, зурхайша лама юун гэжэ хэлээб?
          (Моритной эндэһээ холо, харин гурбан жэлһээ өөрөө ерэхэ.)
6. Мориной эрхэжэ даагаагүй шаргатай ашаае хада өөдэ зүдхөөд, дабаан дээрэ   хэн гаргааб? (Ёмой)
7. Шабарта орожо шаагдаһан үхэрые эбэрһээнь татажа хэн гаргааб?(Ёмой)
8. «Энээнһээ хойшо Борьёлтоной хүбүүн хүсэндөө бү хүрэг, хүлэг хурдан  морид бү байг…» гэжэ хэн юрөөгөөб? (Бүхэ Балга)
9. Ламын Дампил ямар нютагайб?(Үдэнгын)
10. Өөрынгөө мори үргэжэ шадаһан хэн бэ? (Ламын Дампил)
11. Маамайн Сэнгэн ямра һууринда ажаһуудаг байгааб?(Наранда)
12. Сэнгэнэй хүбүүн. (Будажаб)
13. Юундэ Бүхэ Балгые түрэлхидынь алаха гэжэ шиидээб? (Ехэ юумэ эдидэг, ааша гаргадаг хадань).
14. Хэн Астайн арада бартахитай барилдааб?(Маамайн Сэнгэн)
 15. Бүхэ Балга ямар угсаатанайб? (Борьёлтон)
16. Ородуудай ашаатай морииень хэн аяар хэды метр абаашажа хаяаб? (Дампил, 150 метр)
17. Хэн , ямар домогһоо гурбатай буха үргөөд, хорёогой саана  табижархидаг байгааб? (Ёмой)
Багша: Иигээд харахада,    бүлэг илажа гарабад. Бултандатнай таба табинаб.
(Слайд «Викторинын харюунууд»)

5. Гэрэй даабари үгэлгэ.
Богонихон  найруулга  бэшэхэ  «Ким Будаев тухай минии һанамжа».

6.Дүн гаргалга.

Багша:  Зай, иигээд, хэшээлэйнгээ дүн гарган, нютагайнгаа поэдтэ, уран зохёолшодо, аман зохёол суглуулагша Ким Будаевта хэһэн ажалдань доро дохин, хэжэ байһан ажалдань амжалта хүсөөд, Ким Будаевай зохёоһон дуу манай хонгёо хоолойтой һурагша хангюурдахань.
 Багша:  Сэгнэлтэнүүд.  Хэшээл дүүрэбэ.  Баяртай! 

